КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ

Коми Республикаса канму учреждениеясӧн могмӧдан да збыльмӧдан канму услугаясӧн да уджъясӧн ведомствоса лыддьӧгъяс лӧсьӧдӧм, нуӧдӧм да вынсьӧдӧм йылысь

Россия Федерацияса сьӧмкуд кодекслӧн 692 статьяса 31 пунктлӧн положениеяс збыльмӧдӧм могысь да Россия Федерацияса субъектъяслӧн канму учреждениеясӧн могмӧдан да збыльмӧдан канму (муниципальнӧй) услугаясӧн да уджъясӧн ведомствоса лыддьӧгъяс лӧсьӧдӧм, нуӧдӧм да вынсьӧдӧм дорӧ ӧтувъя корӧмъяс серти, кутшӧмъясӧс вынсьӧдӧма Россия Федерацияса Веськӧдлан котырлӧн 2014 во урасьӧм тӧлысь 26 лунся 151 №-а шуӧмӧн, Коми Республикаса Веськӧдлан котыр шуис:

1. Вынсьӧдны Коми Республикаса канму учреждениеясӧн могмӧдан да збыльмӧдан канму услугаясӧн да уджъясӧн ведомствоса лыддьӧгъяс лӧсьӧдан, нуӧдан да вынсьӧдан правилӧяс содтӧд серти.

2. Коми Республикаса олӧмӧ пӧртысь власьт органъяслы, кодъяс збыльмӧдӧны Коми Республикалӧн канмусянь киын кутан эмбур подув вылын лӧсьӧдӧм Коми Республикаса канму сьӧмкуд да асшӧрлуна учреждениеяс серти учредитысьлысь уджъяс да уджмогъяс, а сідзжӧ Коми Республикаса республиканскӧй сьӧмкудйысь сьӧмӧн медшӧр вӧдитчысьяслы, кодъяс веськӧдлӧны Коми Республикаса канму казённӧй учреждениеясӧн (кодъяс збыльмӧдӧны канму заданиеяс Коми Республикаса олӧмӧ пӧртысь власьт органъяслӧн помшуӧмъяс серти), лӧсьӧдны да вынсьӧдны 2015 вося тӧвшӧр тӧлысь 1 лунӧдз налӧн веськӧдлӧм улӧ пырысь Коми Республикаса канму учреждениеясӧн шӧр удж туйын сетан (вӧчан) канму услугаяслысь да уджъяслысь ведомствоса выль лыддьӧгъяс тайӧ шуӧмлӧн положениеяс серти. 

3. Урчитны, мый тайӧ шуӧмлӧн положениеясӧн вӧдитчӧны 2016 во вылӧ (2016 во да 2017 да 2018 воясся планӧвӧй кадколаст вылӧ) канму услугаяс сетӧм вылӧ да уджъяс вӧчӧм вылӧ канму заданиеяс лӧсьӧдігӧн.

4. Тайӧ шуӧмыс вынсялӧ сійӧс примитан лунсянь.

Коми Республикалӧн 

Веськӧдлан котырса Веськӧдлысь                                                  В. Тукмаков

Сыктывкар

2014 вося йирым тӧлысь 10 лун

ВЫНСЬӦДӦМА

Коми Республикаса Веськӧдлан котырлӧн

2014 во йирым тӧлысь 10 лунся

410 №-а шуӧмӧн

(содтӧд)

Коми Республикаса канму учреждениеясӧн могмӧдан да збыльмӧдан канму услугаясӧн да уджъясӧн ведомствоса лыддьӧгъяс лӧсьӧдан,

нуӧдан да вынсьӧдан 
ПРАВИЛӦЯС

1. Тайӧ Правилӧяс урчитӧны канму услугаясӧн да уджъясӧн ведомствоса лыддьӧгъяс лӧсьӧдан, нуӧдан да вынсьӧдан пӧрадок Коми Республикаса канму учреждениеясӧн могмӧдан да збыльмӧдан услугаяс да уджъяс сетӧм да вӧчӧм вылӧ канму заданиеяс лӧсьӧдӧм могысь (водзӧ - канму услугаяс да уджъяс серти ведомствоса лыддьӧгъяс).

2. Канму услугаяс да уджъяс серти ведомствоса лыддьӧгъяссӧ лӧсьӧдӧны Коми Республикаса олӧмӧ пӧртысь власьт органъяс, кодъяс збыльмӧдӧны Коми Республикалӧн канмусянь киын кутан эмбур подув вылын лӧсьӧдӧм Коми Республикаса канму сьӧмкуд да асшӧрлуна учреждениеяс серти учредитысьлысь удж да уджмогъяс, а сідзжӧ Коми Республикаса республиканскӧй сьӧмкудйысь сьӧмӧн медшӧр вӧдитчысьяс, кодъяс веськӧдлӧны Коми Республикаса канму казённӧй учреждениеясӧн, кодъяс серти вӧлі примитӧма помшуӧм канму задание сыӧн вынсьӧдӧм йылысь (водзӧ лӧсялӧмӧн – учредитысьлысь уджмогъяс збыльмӧдысь органъяс, канму учреждениеяс).

3. Канму услугаяс да уджъяс серти ведомствоса лыддьӧгъяссӧ, кутшӧмъясӧс лӧсьӧдӧма тайӧ Правилӧяс серти, вынсьӧдӧны учредитысьлысь уджмогъяс збыльмӧдысь органъяс.

4. Канму услугаяс да уджъяс серти ведомствоса лыддьӧгъяссӧ лӧсьӧдӧны да нуӧдӧны канму да муниципальнӧй услугаяслӧн да уджъяслӧн подув (отраслевӧй) лыддьӧгъяс серти, кутшӧмъясӧс вынсьӧдӧма олӧмӧ пӧртысь власьт федеральнӧй органъясӧн, кодъяс збыльмӧдӧны урчитӧм уджалан юкӧнъясын канму политика да нормативнӧй-инӧд боксянь ладмӧдан уджъяс.

5. Канму услугаяс да уджъяс серти ведомствоса лыддьӧгъясӧ быд канму услуга либӧ удж серти пыртсьӧны татшӧм юӧръяс:

а) канму услугалӧн либӧ уджлӧн ним Экономическӧй удж сикасъяслӧн ставроссияса классификаторысь кодъяс пасйӧмӧн, кутшӧмъяслы лӧсялӧ канму услуга либӧ удж;

б) учредитысьлысь уджмогъяс збыльмӧдысь органлӧн ним;

в) учредитысьлысь уджмогъяс збыльмӧдысь органлӧн код сьӧмкуд процессӧ пырысьяслӧн, а сідзжӧ торъя юридическӧй кывкутысьяслӧн, кодъяс оз пырны сьӧмкуд процессӧ, реестр серти, кутшӧмӧс нуӧдӧны Россия Федерацияса сьӧм овмӧс министерствоӧн урчитӧм пӧрадок серти;

г) канму учреждениелӧн ним да код сьӧмкуд процессӧ пырысьяслӧн, а сідзжӧ торъя юридическӧй кывкутысьяслӧн, кодъяс оз пырны сьӧмкуд процессӧ, реестр серти (кор учредитысьлысь уджмогъяс збыльмӧдысь орган примитӧ помшуӧм учреждениелысь ним пасйӧм йылысь);

д) канму услугалӧн либӧ уджлӧн сюрӧс;

е) канму услуга сетан либӧ удж вӧчан условиеяс (формаяс);

ж) канму учреждениелӧн удж сикас;

з) канму услугаӧн либӧ уджӧн вӧдитчысьяслӧн сикасъяс;

и) канму услугалысь (вӧчан уджлысь) ногтуй да (либӧ) мында петкӧдлас нимъяс;

к) канму услугаысь либӧ уджысь мынтысьны коланлун либӧ ковтӧмлун вылӧ индӧм;

л) нормативнӧй инда актъяслӧн реквизитъяс, мыйяс лоӧны подулӧн канму услуга либӧ удж канму услугаясӧн да уджъясӧн ведомствоса лыддьӧгӧ пыртӧм вылӧ либӧ канму услугаясӧн да уджъясӧн ведомствоса лыддьӧгӧ вежсьӧмъяс пыртӧм вылӧ, а сідзжӧ татшӧм нормативнӧй инӧда актъяслӧн копияяс.

6. Быд канму услуга да удж серти лӧсьӧдӧм юӧр тайӧ Правилӧяслӧн 5 пункт серти артмӧдӧ реестрын пасйӧд.

Реестрын быд пасйӧдлы сетсьӧ торъя номер.

7. Реестрын пасйӧдӧ пыртӧм вылӧ, реестрын пасйӧд лӧсьӧдӧм (вежӧм) вылӧ юӧр да документъяс лӧсьӧдан пӧрадок да торъя номерлӧн тэчас лӧсялӧ Россия Федерацияса сьӧм овмӧс министерствоӧн урчитӧм правилӧяслы.

8. Реестрын пасйӧдъяссӧ кырымалӧны учредитысьлысь уджмогъяс збыльмӧдысь орган нимсянь урчитӧм пӧрадок серти уджавны вермысь мортлӧн квалифицируйтӧм вынсьӧдӧм электроннӧй кырымпасӧн.

9. услугаясӧн да уджъясӧн ведомствоса лыддьӧгъяс лӧсьӧдсьӧны да нуӧдсьӧны юӧртан системаын, кытчӧ позьӧ пырны Россия Федерацияса сьӧмкуд системалӧн ӧтувъя портал пыр (www.budget.gov.ru) «Ӧтуввез» юӧртан-телекоммуникация везйын.

услугаясӧн да уджъясӧн ведомствоса лыддьӧгъяс сідзжӧ инавсьӧны «Ӧтуввез» юӧртан-телекоммуникация везйын канму да муниципальнӧй учреждениеяс йылысь юӧръяс меститӧм серти официальнӧй сайтын (www.bus.gov.ru) Россия Федерацияса сьӧм овмӧс министерствоӧн урчитӧм пӧрадок серти.

10. Олӧмӧ пӧртысь власьт лӧсялана федеральнӧй органъяслы подув (отраслевӧй) лыддьӧгъясӧ вежсьӧмъяс пыртӧм йылысь вӧзйӧмъяс ыстыссьӧны Канму да муниципальнӧй услугаяслӧн да уджъяслӧн подув (отраслевӧй) лыддьӧгъяс лӧсьӧдан да нуӧдан правилӧяслӧн 11 пункт серти, мый вынсьӧдӧма Россия Федерацияса Веськӧдлан котырлӧн 2014 во урасьӧм тӧлысь 26 лунся 151 №-а шуӧмӧн.

Учредитысьлысь уджмогъяс збыльмӧдысь органъяс ыстӧны подув (отраслевӧй) лыддьӧгъясӧ вежсьӧмъяс пыртӧм йылысь вӧзйӧмъяссӧ Коми Республикаса сьӧм овмӧс министерствокӧд ладмӧдӧм бӧрын.
